
Астанадағы АҚШ Елшілігі, Қазақстан 
 
 

    Қадірлі қонақтар, ханымдар мен мырзалар, Америка Құрама Штаттарының Тәуелсіздігі туралы Декларацияның қабылданғанына 234 жыл толу 

мерекесіне қош келіпсіздер!  

 

    Өткен жыл Америка Құрама Штаттары үшін тарихи жыл болды. Президент Барак Обаманың қолдауымен АҚШ Конгресі денсаулық сақтау туралы 

тарихи заңды қабылдады. Мұндай құжаттың қабылдануына ХХ ғасырдың басынан, Теодор Рузвельттен бастап АҚШ-тың әрбір президенті қол 

жеткізуге тырысып келген. 

    Президент Обама Ирактағы әскери операцияларды тоқтату туралы уәдесінде тұрды, және ондағы соғысушы әскердің ең соңғы бөлігі тамыздың 

аяғында елге қайтады. Ресей Президенті Медведевпен тығыз ынтымақтасып жұмыс істеу арқылы Президент Обама Стратегиялық қаруларды 

азайту жөніндегі жаңа әрі жан-жақты келісімнің қабылдануына күш салды және оған қол жеткізді,  бұл әлемдегі ең ірі ядролық арсеналды біршама 

азайтуға мүмкіндік береді. Сәуір айында Президент Обама 46 елдің басшысын, соның ішінде президент Нұрсұлтан Назарбаевты Вашингтонда, 

Ядролық қауіпсіздік саммитінде қабылдады. Америка Құрама Штаттары мен Қазақстан әлемді жаппай қырып-жою құралдарының қалдықтарынан 

тазарту сияқты тым күрделі мәселеге қатысты жобаларды жүзеге асыруда  сәтті әріптестікті одан әрі жалғастырады.      

 

    Үстіміздегі жылы  Қазақстан басшылығы өкілдерінің АҚШ-қа жасаған маңызды сапарлары бір-бірімізді жақсырақ түсінуге мүмкіндік берді және 

бұрыннан бар тығыз стратегиялық әріптестікті одан әрі дамытуға көмектесті. Ақпан айында Мемлекеттік хатшы - Сыртқы істер министрі Қанат 

Саудабаев Мемлекеттік департаментте Мемлекеттік хатшы Хиллари Клинтонмен кездессе, сәуірде Президент Назарбаев Президент Обамамен 

жүздесті. Халықаралық дәрежедегі және бір үлкен жетістік – Қазақстан посткеңестік елдер ішінде алғаш болып Еуропадағы Қауіпсіздік және 

Ынтымақтастық Ұйымына (ЕҚЫҰ) төрағалық ету мәртебесіне ие болды. Жақында ғана Астанада ЕҚЫҰ-ның жоғары деңгейдегі Толеранттылық 

саммиті аяқталды. Ал осы шілденің ортасында Қазақстан ЕҚЫҰ сыртқы істер министрлерінің бейресми кездесуін өткізеді, онда 1999 жылы 

Стамбұлда өткен басқосудан бері алғаш рет осы жылдың соңына дейін ЕҚЫҰ-ның саммитін өткізу туралы шешім қабылдануы ықтимал.   

    Өткен жыл басқа мәселелер бойынша да оңды жыл болды. Біз 2003 жылдан бері мақұлданбай тұрған Ғылым және технология келісімін бекіттік. 

АҚШ-тың университеттерінде Қазақстаннан бұрын-соңды болмаған көп студент білім алып жатыр және біздің ең жетекші университеттеріміз 

Астанадағы Назарбаев университетінде әлемдік дәрежедегі оқу бағдарламасын жасау мақсатында әріптестік туралы келісімдерге қол қойып 

жатыр.      

  

    Бұрыннан салынып жатқан мұнай және газ өнеркәсібі саласындағы ірі инвестициялардан бөлек General Electric компаниясы Астанада теміржол 

локомотивтерін шығаратын жаңа ірі зауыт ашты, ал IBM компаниясы осыдан бірнеше апта бұрын ғана Астанада Linux ашық код саласындағы 

инновация орталығын ашты, бұл - IBM компаниясының жоғары технологияларға арналған әлемдегі саусақпен санарлық орталықтарының бірі. 

АҚШ-тың ірі корпорациялары Қазақстанға инвестиция салумен қатар елдегі жаңа буын бизнес өкілдерінің білім-білігін жетілдіруіне атсалысып, 

өздері жұмыс істеп жатқан аймақтарда әлеуметтік қолдауға қатысты маңызды жобаларын да жүзеге асырып жатыр. Осы жыл ішінде біз премьер-

министр Мәсімовпен және оның командасымен бірлесіп Қазақстанның экономикасын әртараптандыру бағытында тығыз ынтымақтаса жұмыс 

істедік. Біз тіл табысып, жұмыла еңбек етудеміз.     

    Америка Құрама Штаттарының тәуелсіздігін атап өте отырып, біз тәуелсіз Қазақстанға ерекше құрметпен қарайтынымызды және екі ел 

арасындағы сенімді әрі жемісті әріптестікке разылығымызды білдіреміз. Бұл әріптестіктің іргесі бұдан әрі беки беретініне кәміл сенемін.  

  

    Сөз соңында айтарым, Америка Құрама Штаттарының 234 жылдық мерейтойын сіз бен біз болып бәріміз бірлесе тойлайық.  

 


